
1. CYFLWYNIAD

1.1. Pwrpas yr adroddiad yma yw eich diweddaru ar beth sydd wedi’i gyflawni yn y 
maes rwy’n gyfrifol amdano fel Aelod Cabinet Addysg. Bydd hyn yn cynnwys 
amlinellu’r diweddaraf gyda’r addewidion yng Nghynllun y Cyngor, lle mae’r 
mesurau perfformiad arni, a’r diweddaraf o ran cynllun arbedion a thoriadau'r 
Adran.

1.2. Byddwn yn eich atgoffa bod yr holl faterion eisoes wedi bod yn destun trafodaeth 
ac wedi eu craffu mewn cyfarfodydd Herio Perfformiad oedd hefyd yn cynnwys 
cynrychiolaeth o’r Pwyllgor Craffu.

1.3. Rydym bellach wedi cychwyn gweithredu Cynllun y Cyngor 2018-23 a gafodd ei 
gymeradwyo yn y Cyngor Llawn mis Mawrth eleni. Yma, rwyf yn adrodd ar y 
cynnydd ers mis Ebrill 2018 hyd at Fedi 2018. Ar y cyfan, rwy’n gyfforddus gyda 
pherfformiad prosiectau Cynllun y Cyngor, ond yn cydnabod bod rhai prosiectau 
yn y broses o gael eu sefydlu ac felly angen gwaith pellach i finiogi’r allbynnau a’r 
cerrig milltir. Mae rhai meysydd yn cael sylw arbennig gan yr Adran er mwyn gwella 
perfformiad, a dyma’r meysydd y byddaf yn cadw llygaid arnynt dros y misoedd 
nesaf:

 Sicrhau trefniadau clir ar gyfer y prosiect Trawsnewid y Gyfundrefn Addysg;

 Sgopio cynnig newydd ar gyfer prosiect Cryfhau Arweinyddiaeth; 

 Sicrhau adnodd i gyflawni gofynion y prosiect Strategaeth Iaith Uwchradd;

 Sicrhau fod y cynllun gweithredu a luniwyd mewn ymateb i ganfyddiadau 
adroddiad Cyfnod Sylfaen Gwynedd yn cael ei wireddu;

 Sicrhau bod dadansoddiad yn digwydd i wirio pam bod gostyngiad 
sylweddol yng nghanrannau TGAU A- C Saesneg. 

2. Y PENDERFYNIAD A GEISIR

2.1. Derbyn a nodi’r wybodaeth yn yr adroddiad.

3. RHESYMAU DROS ARGYMELL Y PENDERFYNIAD

3.1. Er mwyn sicrhau rheoli perfformiad effeithiol.

4. PROSIECTAU’R CYNLLUN STRATEGOL

4.1. Trawsnewid y Gyfundrefn Addysg 

4.1.1 Yn 2016 bu i ni ymgynghori ar gyfres o egwyddorion ddylai fod yn sail i unrhyw 
newid i’r dyfodol a phwrpas y prosiect yma yw sefydlu cynllun i wreiddio’r 
egwyddorion hynny er mwyn sicrhau cyfundrefn addysg hyfyw fydd yn sicrhau fod 
pob plentyn yn y sir yn cael cyfle teg i ddatblygu eu potensial.

4.1.2 Mae’r egwyddorion arfaethedig yn ystyried modelau cynaliadwy ar gyfer ysgolion 
cynradd ac uwchradd y sir, ynghyd â’r modelau arweinyddiaeth ar gyfer ein 
hysgolion. y Yn gynharach eleni, ceisiwyd barn aelodau’r Pwyllgor Craffu Addysg 
ac Economi ar yr egwyddorion, a bwriedir  eu cyflwyno i Gabinet y Cyngor maes 
o law. 

4.2. Cryfhau Arweinyddiaeth

4.2.1 Bydd y prosiect yma yn annog a hyrwyddo datblygiad proffesiynol arweinwyr 
presennol ein hysgolion, gan ymrwymo i raglenni datblygu arweinyddiaeth sydd ar 
gael. Byddwn hefyd yn adnabod a thargedu arweinwyr y dyfodol gan sicrhau eu 
bod yn cael mynediad i’r rhaglenni hyn.

4.2.2 Mae’r gwaith o sgopio opsiynau a’r cyfleoedd i gryfhau arweinyddiaeth yn 
digwydd ar hyn o bryd, ac mae hyn yn plethu gyda’r gwaith ar y prosiect 
Trawsnewid y Gyfundrefn Addysg.  Nid yw’r cynnig presennol sydd gennym ar 
gyfer datblygu arweinyddiaeth yn ‘addas i bwrpas,’ felly dros y misoedd nesaf, 
bydd y prosiect yn sgopio cynnig gwahanol ac wedyn yn targedu penaethiaid/ 
darpar-benaethiaid ar gyfer y cynnig.

 
4.3. Rhaglen Ysgolion Ganrif 21

4.3.1 Dalgylch Bangor

Bwriad y prosiect hwn yw adolygu darpariaeth addysg gynradd ym Mangor gan 
edrych ar roi cynllun newydd ar waith fydd yn gwella’r ddarpariaeth yn y dyfodol 

Ysgol y Garnedd

Mae’r rhybuddion statudol i gau ysgolion Coedmawr a Glanadda a chynyddu 
capasiti Ysgol y Garnedd i 420 wedi eu cyhoeddi ar 4ydd o Fedi.  Byddaf yn 
adrodd yn ôl i’r Cabinet ar 6ed o Dachwedd 2018. Yn ogystal, mae’r cais cynllunio 
wedi’i gyflwyno, gyda’r bwriad i’r gwaith gychwyn ar y safle yn Ionawr 2019.

Ysgol y Faenol 

Cychwynnwyd ar yr ymgynghoriad statudol ar 18 Medi, 2018 gyda’r Corff 
Llywodraethol yn gwneud cynnig i gynyddu capasiti yr ysgol i 315.
Mae’r dyluniad wedi’i baratoi, gyda'r bwriad i gyflwyno cais cynllunio ym mis 
Tachwedd 2018 a chychwyn ar y gwaith ym mis Ebrill 2019.



4.3.2 Dalgylch y Bala

Pwrpas y prosiect yma yw creu Campws Dysgu 3-19 cyfrwng Cymraeg ar safle 
presennol Ysgol y Berwyn, fydd yn cynnig gwasanaethau i’r gymuned leol, erbyn 
mis Medi 2019. 

Mae’r broses o benodi pennaeth wedi ei gweithredu a bydd y pennaeth yn 
cychwyn yn ei swydd erbyn Ionawr 2019. Mae’r gwaith adeiladu hefyd wedi ei 
gwblhau. Mae’r dasg o symud Ysgol y Berwyn i’r gofod uwchradd newydd wedi’i 
gyflawni yn ogystal. Sefydlwyd y Corff Llywodraethol Cysgodol, ynghyd â 
chytundeb ar gyfer defnydd o’r gofod cymdeithasol.

Mae’r prosiect yma yn symud ymlaen yn unol â’r amserlen ac nid oes unrhyw 
risgiau cyllidol (cyfalaf) ar hyn o bryd.

4.4 Trawsnewid y Ddarpariaeth Anghenion Dysgu Ychwanegol a Chynhwysiad

4.4.1. Mae’r gwaith o drawsnewid y gwasanaeth anghenion dysgu ychwanegol a 
chynhwysiad wedi cychwyn. Dros y cyfnod nesaf y bwriad yw datblygu’r 
gynhaliaeth yn y dosbarth, darpariaeth cyn- ysgol, darpariaeth ôl-16 ac Ysgolion 
Arbennig. Byddwn hefyd yn adeiladu ar y gwaith partneriaethol presennol rhwng 
ein Hysgolion Arbennig a chydag ysgolion prif lif yr awdurdod er mwyn gwella 
profiadau dysgu

4.4.2. Erbyn hyn, mae pob ysgol yng Ngwynedd wedi cael eu cyllidebau wedi eu 
datganoli ers Ebrill 2018 a’r holl staff wedi trosglwyddo i gyflogaeth yr ysgol o 1af o 
Fedi 2018. 

4.4.3. Mae’r maes Blynyddoedd Cynnar wedi ei godi fel mater sydd angen sylw yn 
benodol oherwydd y cynharaf mae’r cyflyrau yma yn cael eu hadnabod, gorau 
bo gynted i’r ddarpariaeth a’r gefnogaeth gywir gael ei roi i’r plentyn. Mae is-grŵp 
wedi ei sefydlu bellach i ymateb i’r materion sy’n codi yn y maes yma’n benodol.

4.4.4. Rwyf yn hapus bod gwaith yn y maes yma ar y trywydd cywir, fodd bynnag, wrth 
inni aeddfedu yn ein dealltwriaeth gyda rhai agweddau o’r prosiect, rwyf yn 
awyddus i’r adran adolygu’r hyn sydd wedi’i wneud hyd yma.

4.5. Pobl ifanc yn defnyddio’r Gymraeg yn gymdeithasol

4.5.1. Pwrpas y prosiect hwn yw sicrhau dilyniant cadarn ac adeiladu ar lwyddiant y 
Siarter Iaith sydd yn weithredol yn ysgolion cynradd Gwynedd. Y bwriad yw parhau 
i gyflogi Cydlynydd Strategaeth Iaith Uwchradd fydd yn darparu her a 
chefnogaeth i’n hysgolion uwchradd, gan sicrhau bod gan bob ysgol uwchradd 
gynllun gweithredu unigol fydd yn adlewyrchu cyd-destun ieithyddol yr ysgol a’r 
gymuned. 

4.5.2. O fis Ebrill i Orffennaf, mae’r 14 ysgol uwchradd wedi derbyn cefnogaeth i 
weithredu prif flaenoriaethau’r Strategaeth Iaith a’u Cynlluniau Gweithredu unigol, 
ac mae rhaglenni hyfforddiant wedi’i llunio. Hoffwn gyfeirio yn benodol at Ysgol 
Uwchradd Tywyn sydd wedi derbyn Gwobr Daily Post ar gyfer ‘Ysgol Gorau yn y 
Gymuned’, a’r ganmoliaeth sydd wedi’i wneud i’r ethos o gynyddu’r defnydd o’r 
Gymraeg yn yr ysgol. Cafodd gwaith yr ysgol o ganlyniad i’r prosiect yma ei 
werthusiad manwl gan Brifysgol Bangor, dywed:



“Mae’r ethos o gynyddu’r defnydd o’r Gymraeg yn gryf iawn o fewn yr ysgol ac 
allan yn y gymuned, ac mae’r ymdeimlad o gydberchnogaeth o’r her yn amlwg 
ymysg staff yr ysgol a pherchnogion busnesau lleol.”

4.5.3. Un rhwystr i’r prosiect yn ystod y mis diwethaf yw bod y Cydlynydd Iaith sydd yn 
helpu’r ysgolion wedi symud ymlaen i swydd arall. Er mwyn sicrhau nad ydi’r 
prosiect yma yn colli momentwm, rwyf yn awgrymu bod arian yn cael ei glustnodi 
tuag at yswydd hon i alluogi cyflogi Cydlynydd hyd at ddiwedd y flwyddyn 
ariannol yma. 

5. MESUR PERFFORMIAD

5.1. Canlyniadau Haf 2017

Atodaf gopi o ddata Canlyniadau Haf 2017 fel Atodiad 1. Nodaf bydd y ffigyrau 
yma yn cael eu dilysu ym mis Rhagfyr, felly bydd modd i mi adrodd ar y ffigyrau 
terfynol pan fyddaf yn adrodd i chi bryd hynny. 

5.1.1. Sector Gynradd:

Cyfnod Sylfaen (7 oed)

Mae canlyniadau Cyfnod Sylfaen eleni yn dangos gostyngiad cenedlaethol o’r 
blynyddoedd blaenorol, a’r prif reswm am hyn yw’r defnydd am y tro cyntaf o 
ddeilliannau newydd mewn iaith a mathemateg ar gyfer asesu. Mae llawer o’r 
athrawon o dan yr argraff bod disgwyliadau uwch i gyrraedd y Deilliant ac mae 
hyn yn un ffactor sydd wedi arwain felly at lai o ddisgyblion yn cyrraedd Deilliant 
5.

Efallai i chi gofio i’r adran gomisiynu adroddiad ar ganlyniadau 2017 y Cyfnod 
Sylfaen er mwyn adnabod rhesymau tebygol dros ganlyniadau is na’r disgwyl yng 
Ngwynedd. Mae’r adran a GwE wedi llunio cynllun gweithredu mewn  ymateb i 
ganfyddiadau’r adroddiad. 

Cyfnod Allweddol 2 (hyd at 11 oed)

Er i mi nodi bod perfformiad y Cyfnod Sylfaen wedi gostwng, nid yw’n rywbeth yr 
wyf yn poeni’n ormodol amdano gan fod data Cyfnod Allweddol 2 yn dangos 
bod ein plant yn perfformio’n dda erbyn cyrraedd 11 oed. Mae perfformiad ym 
mhob pwnc ar gyfer lefel 4 yn dda.

5.1.2. Sector Uwchradd:

Cyfnod Allweddol 3 (11 – 14 oed)

Gwelwyd perfformiad cadarn eto eleni, gyda pherfformiad Gwynedd yn y 
Dangosydd Pynciau Craidd wedi aros yn gyson, (92.8%).

Cyfnod Allweddol 4 (14 -16 oed – TGAU)

Nid yw canlyniadau Cyfnod Allwedol 4 wedi eu dilysu tan mis Rhagfyr, felly nid yw’r 
data terfynol ar gael ar hyn o bryd. 

Yn dilyn newidiadau yn 2016/17, gwelwyd newidiadau sylweddol i batrwm a nifer 
y disgyblion a safodd arholiadau yn ystod Haf 2018 sydd wedi cael effaith ar 



ganlyniadau. Gwelir bod cyfran y graddau A-C ar draws yr holl bynciau yng 
Nghymru wedi gostwng1.2% i 61.6%. 

Fel rwyf wedi son eisoes, mae TGAU yn y broses o gael ei ddiwygio, ac fe gafodd 
y pynciau diwygiedig eu sefyll am y tro cyntaf yn ystod yr haf. 

Bu gostyngiad yng nghanran pob un o’r mesuryddion mewn cymhariaeth a 2017, 
ac yn sylweddol felly mewn Saesneg a Gwyddoniaeth. Mae perfformiad yn y 
Gymraeg wedi aros yn gyson. Mae perfformiad Lefel 2 Saesneg wedi gostwng 
12.1%. Rwyf eisiau sicrhau bod dadansoddiad yn digwydd i wirio pam bod 
gostyngiad sylweddol yng nghanran A-C Saesneg ac fe allaf adrodd ar hyn i chi 
eto. 

5.2 .      Mesurau Adran Addysg

5.2.1    Mae’r Adran Addysg yn y broses o adolygu eu holl fesurau wrth i bob adran fynd 
trwy broses Ffordd Gwynedd. Hefyd mae newidiadau arfaethedig i 
ddangosyddion cenedlaethol, felly, byddaf mewn sefyllfa i adrodd ymhellach ar 
y mesurau newydd a’r dangosyddion y tro nesaf.

6. SEFYLLFA ARBEDION/ARIANNOL

Cynlluniau 2017/18 a 2018/19 ymlaen 

6.1. Fel yr adroddwyd i gyfarfodydd blaenorol, bu llithriad mewn gweithredu’r cynllun 
codi ffi ar gyfer gofal cyn amser cychwyn brecwast am ddim yn ystod 2017/18, 
erbyn hyn rhagwelir cyflawni’r targed incwm ffi gofal yn llawn yn 2018/19.

6.2. Bellach, mae £3,738,010 wedi ei wireddu o’r cynllun “Arbedion Effeithiolrwydd 
Ysgolion” oedd i arbed £4.3m yn y cyfnod 2015/16 i 2018/19. Mae’r Cabinet eisoes 
wedi cytuno i ohirio am ddwy flynedd gweithredu arbediad Ysgolion Uwchradd o 
£298,990 o’r flwyddyn gyllidol 2017/18 i 2019/20, pryd rhagwelir gellid gwireddu’r 
swm yma.  Nid wyf yn gweld problem o ran gwireddu, ac mae’r Ysgolion 
Uwchradd eisoes  yn ymwybodol o amseriad diwygiedig y toriad yn eu cyllideb.

6.3 Comisiynwyd gwaith yn ddiweddar i roi sylw manwl i orwariant cyson yr Adran ar 
gludiant. Mae canfyddiadau’r gwaith wedi eu derbyn gan yr Adran Addysg, ac 
argymhellion cychwynnol mewn lle ac angen eu gweithredu. Mae gwaith pellach 
i’w wneud i ddadansoddi sut i gyflawni’r arbedion, gan hefyd ystyried trefniadau’r 
Uned Gludiant Integredig i gynorthwyo’r Adran i wireddu’r arbedion drwy ddad 
ac ail-gomisiynu darpariaeth pan fo cynnydd yn nifer y disgyblion sydd angen 
cludiant ar rai llwybrau teithio. At hyn, mae trefniadau newydd wedi eu 
gweithredu yn y maes Anghenion Dysgu Ychwanegol a Chynhwysiad o dymor haf 
2018 ymlaen, sydd yn ymateb yn fwy penodol i wir angen am ddarpariaeth 
cludiant. 

7. UNRHYW YMGYNGHORIADAU A GYNHALIWYD CYN ARGYMELL Y PENDERFYNIAD

7.1. Barn y Swyddogion Statudol:

i. Y Swyddog Monitro:

“Dim sylwadau o ran priodoldeb.”



ii. Y Pennaeth Cyllid:

“Nodaf fod sawl agwedd ariannol i ddatblygiadau ym maes Addysg, gan 
gynnwys y buddsoddiad cyfalaf crybwyllir yn rhan 4.3, datganoli cyllidebau 
ADY yn rhan 4.4, ac arbedion yn rhan 6.

Mae’n galonogol fod yr Aelod Cabinet yn hyderus (yn rhan 6.1 a 6.2) bydd 
yr Adran yn gwireddu gweddill y cynlluniau arbedion oddi fewn i’r amserlen 
ddiwygiedig.

Fodd bynnag, mae’r gorwariant cynyddol mewn costau cludiant disgyblion 
(rhan 6.3) yn achosi pryder ac yn cael sylw yn f’adroddiad adolygiad 
cyllideb sydd ar raglen y cyfarfod yma.”

7.2. Barn yr Aelod Lleol:

7.2.1 Ddim yn fater lleol.

7.3. Canlyniad Unrhyw Ymgynghoriad:

7.3.1 Dim i’w nodi.

Atodiadau:

Atodiad 1 Canlyniadau Haf 2018

Dogfennau Cefndirol:

Dim.


